
 Alhamdulillah–Zaman “kemajuan” sudah tumbuh buktinya

seorang mufti di Pahang telah bercakap terang mengatakan bahawa

loteri itu haram tidak syak lagi; tetapi di sebalik

itu ia menyatakan kalau mahu buat loteri buatlah kerana

di Mesir ada buat dan, dan, dan..........Patutnya kalau

sudah mufti mengatakan haram ianya haram, mengapa pula ada pakai

tetapi kalau begini keadaan mufti di Malaya tidak salah

kalau ada tuduhan mengatakan bahawa “ketibaan Islam di Malaya

membawa kemunduran kepada orang Melayu”.

 Terbit daripada gelaran “Jahil Murakab” di dalam ruangan

ini seorang dari Kelantan sudah meradang lalu meminta nas

daripada Al-Quran tentang haramnya loteri daripada Al-Quran dengan

mengatakan yang haram itu ialah maisir (judi) sedang

loteri tidak disebut. Kita bersetuju bahawa perkataan

loteri tidak ada dalam Al-Quran

tetapi ya walad apa tidak

baca atau tidak tahu bahawa

sebabnya maisir itu diharamkan

menurut riwayat semua tafsir-tafsir

yang digunakan pada masa dahulu

dan sekarang adanya tidak berbeza dengan loteri. Jadi

kalau pendapat orang ini dipakai yakni ia bilang kerana

perkataan loteri tidak disebut dan ada pula kebajikannya,

kalau begitu senang sahaja kita jalankan agama kerana kalau

di dalam Al-Quran tidak menyebut perkataan yang tepat sesuatu

perkara maka maknanya kita boleh lakukankah? – Habis

perkara! fikir baik-baik ya walad.

 Tuan Haji Ali G. P., Chief  Kadi, Imam Masjid

Sultan dan Pengerusi Majlis Ulama Cawangan Jamiah Al-Dakwah

Al-Islamiah Singapura di La. Telah naik berang apabila mendengar

Tuan Jaafar Al-Bar berkata bahawa “Ulama-ulama telah gopoh

memberi fatwa menerima pemberian M.P.A” kerana

berangnya “ulama” ini lalu kata dengan membabit bahawa

pemberian itu jika diberi kepada orang Arab tentu Jaafar

Al-Bar terima dan tak mahu cakap. Kita mau tanya Haji

Ali. “Apa dalam Majlis Ulama tidak ada orang Arab?”

Ingat jangan pakai babit-babit pada bukan tempatnya dan ingat

jangan pakai fatwa pokok lalang – ke mana angin bertiup

ke situ perginya: Ingat jangan nanti kasi fatwa babi

itu halal dan seterusnya kerana ada fasal di dalamnya. Kalau

sifat ulama begini tentu orang mahu cakap sebab tidak

mempunyai perdirian ia boleh termasuk dalam ulama muzabzab

–boleh juga nanti memberi fatwa ini haram, itu halal

dan boleh tinggalkan waktu Maghrib kerana menengok wayang gambar

sama-sama isteri dan seterusnya iaitu lain dicakap,

lain dibuat kalau sifat ulama begini orang tentu tidak

mahu pakai–buang serban, buang jawatan habis perkara.

 Kaum Islam umumnya dan orang-orang Pakistan khasnya telah

ribut dan dukacita apabila

perayaan menyambut ulang tahun

Hari Pakistan yang dilakukan

pada kali ini (kali pertama)

oleh Pesuruhjaya Perniagaan

Pakistan di Singapura dengan

mengadakan “Cocktail Party” maksudnya – jamuan minuman

keras. Siapa minum dan buat siapa orang tidak peduli

tetapi yang memberangkan sangat-sangat ialah diadakan oleh Jabatan

Rasmi Pakistan yang maknanya kerajaan Islam ini telah

“mengharuskan” perbuatan itu. Malamnya diadakan pada

petang esoknya di dalam jamuan teh Pesuruhjaya Perniagaan

Pakistan itu telah dibidas  berterang-terang di hadapannya dengan

suatu ucapan yang pedas. Orang Pakistan di sini menyatakan

bahawa sebelum diadakan “Cocktail Party” itu, tiga

orang wakil mereka telah membantah tetapi bantahan itu bak turun

di atas daun keladi–Cocktail Party jalan terus.

Kesannya sudah tentu merosakkan nama baik Pakistan sebagai

negara Islam. Beginilah kesannya kalau melantik seorang wakil

yang tidak disiasat akhlak Islamnya terlebih dahulu

–Cemeti Al-Farouk.

